
МАЙХАН УУЛАНД АЯЛСАН НЬ 
(Өгүүллэг)

	I

	Гурван хот айл намаржаанд, холхон саахалт буув. Гэвч гурван хотын хүүхэд бие бие рүүгээ гүйлдэн тоглоход тийм ч холгүй байлаа. Эдний дотроос Ням, Норов, Галт гурав нийлж их тоглоно. Хонины ээлж таарсан өдөр тэд ёстой жаргалаа эдэлдэг байлаа. Заримдаа тэд эгч ах нараасаа гуйн хониныхоо ээлжийг тааруулан хээр гарч тоглодог байв. Элсэн довонгийн хаяа даган буусан энэ айлуудыг нар битүү харахад нэн сонин. Цэнхэр утаа эгц өөдөө суунаглан тал нутагт бараа сүртэй харагдана.

	Өглөө тэмээн сүрэг тал өөд хонгортон цувж, шөнөжин таанын сөл хөөсөн адуу тоос татуулан усанд ирж, удаахан нь гурван хот хонь дэлхэн билчих нь сайхан. Гэсэн ч тэр их талын өвсийг мал хороох нь бага. Урин дулаанд нөмөр хоргогүй газар өөд малаа бэлчээж, бүрд тойром, гол газрынхаа өвсийг өвөл хаварт нь идүүлэх гэдэг малчин хүний мал маллах арга ухаан биз.

	Гурван хот айлын зүүн талаар хөндлөн хөх уул хөширнө. Тэнд хүүхдүүдийн хэн нь ч очиж үзээгүй билээ. Урд хойд зүгт тэнгэрийн хаяа мэлтийн үзэгдэнэ. Яагаад гэвэл өглөөний нар урдах элсэн довон дундаас гараад орой хойд хэдэн довон руу ороод алга болчих шиг болдог.

	Баруухан их тал шарлан түүний дунд майхан хэлбэртэй хар уул байна. Хүүхэд энэ уулны тухай дандаа ярина. Учир нь түүний орой дээр гарах гэж наанаас нь хонио туудаг боловч оройтвол хонь хот руугаа буцаагдахгүй шахам цувж өдий болоход хэн нь ч бас тэнд очсонгүй. Гурван хүүхэд энэ тал өөд хонинд явахад хонио бараг хариулдаггүй гэж хэлж болно. Гурван хот хонь хаана яваа нь цөм ил харагдана. Хэрэв далд орвол хажуугийн заг өөд авиран дээр нь гарч харахад л болох нь тэр! Түүнээс гадна Ням хонинд явахдаа дандаа нохой дагуулж явна. Түүний зүрх цагаан хар нохойг өөрөөс нь дутахгүй сайн «хоньчин» гэхэд болох байсан. Хонь бэлчихтэй зэрэг түрүүнд нь шогшин орж ийш тийшээ харуулдан, хонио тогтоон явна. Хэт хол явбал урдуур нь хэрэн буцааж эзэн дээрээ туугаад ирнэ. Эхээс гараад сар болж байхад хоточ сайн нохой тэжээх гэж овоон дээрээс нь сугсран өргөж сонгон авсан тэр зүрх цагаан хар гөлөг одоо ийм хоточ нохой болжээ.

	Харин Норовын «Паацга» гэдэг алаг гөлөг тиймгүй. Хонь дагахдаа дуртай боловч эзнээсээ холдон сүүлдсэн мал хөөж наадах бөгөөд заримдаа хонио хэд таслан дунд нь гүйж явна. Энэ нь хоточ нохой нь шинж биш ч өөрийн эзний муугаас ийм зан сурчээ. Алаг гөлгөө Норов юм л бол эрхлүүлж дээр дороо орон ноцолдох бөгөөд заримдаа өөртэй нь адилхан алаг ишигтэй холбон «Паацга», «Паацга» гэж дуудан гэр тойрон гүйж явдаг билээ.

	Гурван хүүхэд тал өөд хонинд яваад орой ирэхэд өдөр юу хийснийг гэрийнхэн нь цөм мэдсэн байдаг. Тэр ч байтугай хэд барилдаж хэн нь унасан, уралдаад аль нь түрүүлсэн, юунаас болж зодолдсон, хонио яагаад эзгүй тавьсан, малаа нийлүүлээд яаж ялгасныг хүртэл мэдчихсэн байдаг. Хожим нь хүүхэд энэ бүх явдлын гай нь Галтын аавын урт шар дурангаас болоод байна гэдгийг андахаа байжээ. Тэд хонинд явахдаа «малаа нийлүүлчихгүй юмсан» гэж тун их болгоомжилно. Мал нийлүүлнэ гэдэг тун ч том «гэмт хэрэг» байсан бөгөөд ингэсэн өдөр аав ээжээс заавал «шан» авч түвэг уддагийг олон дахин биеэр үзсэн билээ. Гэвч гурвуулаа дааж ядталаа түлээ үүрч хониноосоо хоцрон харихад дээрх «шанг» авахгүй өнгөрч болдог байв. Хонины бэлчээрээс загийн хожуул, шар мод түүн үүрч гэртээ харихад хөлс нэвтэрч, заримдаа хоёр мөр, нуруу холгосон байдаг байв. Тэд хонинд голдуу явган явна. Унаа байх боловч тэр болгон унуулдаггүй «Хүүхэд юун унаасаг юм бэ» гэдэг байсан.

	Нэгэн өдөр багийн хурал болно гэж айлуудаар зар тарав. Тэр өдрийг тэд тэсгэлгүй хүлээсээр байлаа. Учир нь тэднийг хуралд явах өдөр тэд Майхан ууланд гарна. Хонио тун эрт бэлчээнэ гэж тохиролцсон билээ. Галт аавынхаа урт шар дуранг, Норов ээжийнхээ тэнзэн ташуур, Ням аавынхаа мөнгөн хэт хутга, поозон буу (сумны хонгиогоор хийсэн тоглоомын буу)-г авч явахаар шийдлээ.

	— Говь дунд зожиглон үлдсэн тэр Майхан уул лав нэг учиртай байх!

	— Тэнд олон сонин юм бий. Чоно ирвэс ч бий. Хэрэв тийм аймшигт амьтан бидэн рүү дайрвал ямар гоё вэ!

	— Би л огт айхгүй, энэ поозон буугаараа ганцхан буудчихна. үхэхгүй бол толгой руу нь ташуураараа цохиж, хутгалаад алчихна.

	Тэр амьтдыг олох их амар. Аавынхаа дурангаар дурандаад л олчихно. Бас хоёр нохойгоороо бариулсан ч болно. Орой антай харивал мөн гоё оо!

	— Тэр ууланд том агуй байгаа байх аа?

	— Яана аа, тэгвэл...Дотор нь юу байдаг бол?

	— Тэрүүнд чинь Мангас байдаг юм

	— Мангас гэж юу вэ?

	— Яагаа вэ, чөтгөр. Зөндөө олон толгой, гар хөлтэй, ганц нүдтэй, урт эвэртэй, цоохор амьтан байдаг юм.

	— Худлаа, чи яаж мэддэг юм бэ?

	— Өө, эртэд аав үлгэр ярихдаа хэлсэн юм,

	— Яасан аймаар юм бэ!

	— Үхсэн, хэн түүнээс айдаг юм бэ! Тэр чинь хүнээс айдаг юм байхгүй юу... гэж бие биеэсээ өрсөн ярьж байлаа.

	 

	II

	Нар битүү шахам гурван хот хонь тал өөд бэлчлээ. Гурван хүүхэд хонин сүргээ тааваар идээшлүүлэн бэлчээдэг байсан бол тэр өглөө шууд бөөгнүүлэн тууж, харсаар байтал бүр холдоод явчхав. Тэдний хойноос гэр гэрээс хүн гарч харуулдах гээд дурангаа олсонгүй.

	Гэрийн бүстэй улс байхгүй, бас тэдний хамаг «нууцыг» хэлж өгдөг дуранг нь авсан болохоор тэр өдөр хүүхдүүд сэтгэл тун тайван байв. Гагцхүү Майхан хар ууланд эртхэн гарах гэж яарцгаана. Намрын нар төөнөж, хонин сүрэг аль хэдийн бэлчээртээ ирсэн боловч хүүхдүүд бие биеэсээ өрсөн хонио туусаар явлаа. Галт нөхдөө дуудаж,

	— Хүүе ээ! Манайхны гэр хаа байна? гэж асуув.

	— Яагаа вэ тэр гээд заах гэтэл юу ч олж харсангүй.

	Ус шиг хөх юм жирэлзэн, хааяа өндөр нам, бараан юмс шоволзон хаашаа л харна цөм адилхан байв. Гэртэй төстэй юм ч алга байв. Гурвуулаа дахин дахин харав. Бас л юу ч олж үзсэнгүй.

	— Яана аа! Ингээд төөрвөл...Гэрээсээ төөрөхөөр чоно иддэг юм гэж ээж хэлсэн гээд Норов уйлагнав.

	— Ээ, энэ яасан ичдэггүй амьтан вэ. Уйлах нь уу?

	— Нямаа, чи чоно ирвэл айхгүй юу!

	— Тэр муугаас хэн айдаг юм бэ. Би аавынхаа энэ хутгаар ганцхан дүрчихнэ гээд хутгаа хуйнаас нь гаргахад «нулимсаа арчин инээд алдаж:

	— Би ч бас айхгүй гээд ташуураа далайн загийн мөчир хуга цохив.

	Тэр гурвын тэндээс босоход хонь нэлээд холдон аль нь хэний хонь болох нь мэдэгдэхгүй тогтуун идээшилж байлаа.

	— Яана аа! Хонь нийлчхэж...

	— Алив, ялгах уу, гүйгээрэй!

	— Харин....Ээж аашлах бол уу!

	— Аав байхгүй, намайг аашилж лав чадахгүй

	— Үгүй бол өнөөдөр хонио нийлүүлж хариулах уу?

	Орой харихдаа ялгацгаая.

	— Нээрэн тэгье! Ууланд гарахаар олон тийшээ гүйхгүй, хонио нийлүүлээд хариулъя.

	— За тэгье, ёстой зөв.

	— Хонио түргэн тууя. Эртхэн уулан дээр гаръя! гээд гүйлдлээ.

	Майхан уул ойртлоо. Гэрийн гаднаас яг Майхан шиг, шовх орой нь заримдаа үүлэнд хүрч байх шиг харагддаг байв. Тэгтэл ойрхноос бүр өөр хэлбэртэй болов. Нүцгэн улаан хад сэрийлцэн түүний элгэнд тураг шувуудын үүр байв. Хадны үе судлаар урт ангууд харанхуйтан, эмгэлж, даланхальс бут бутаараа сүглийнэ. Тэр олон хонь, хүүхдийг сонирхсон мэт гурван морин ёл хааяа далавчаа дэвэн эргэнэ. Тэд ууланд гарах тухай зогсоо зайгүй яриа дэлгэн байтал Норов:

	— Ам цангаад байна гэв. Тэд ундаа уух болж Галт «бөдөс» гэдэг мухар хөх эр ямаагаа олохоор гүйв. Энэ ямаа ишгэндээ өөдөс шиг жижигхэн амьтан байсан учир өхөөрдөн эрхлүүлж, голдуу өвөрт унтуулан аяга савнаас юм уулган мал болгожээ. Хожим тэр зэгзгэр том биетэй, хэзээ ч тарга хүчээ гээдэггүй сайхан сэрх болсон аж. Эзэндээ тун их дасаж ижилтэйгээ давхиж явахад нь Галтыг «өөдөс, өөдөс» гэхэд нэг майлснаа хүрээд ирдэг байв. Өөдөс үргэлж эрээн даавуун ногттой явдаг байв. Хааяа хонинд явахдаа юм уу, мал саалгахдаа Галт зүггүйрхэн Өөдсөө унадаг байлаа. Заримдаа гурав дөрвөн нялх хурга тэгнээд эсхүл түлээ аргал тохчиход аваад харьдаг байсан юм. Галт хонин дундуур гүйсээр өөдсийг арайхийн олж дуудтал мөн л хэд майлснаа хажууд нь ирэн цоройв. Нуруун дээр нь тохсон юм нь хөлбөрөн чирэгдэж явлаа. Савтай хярам арай л асгарсангүй. Өөдсөө унасаар нөхөд дээрээ шогшуулан ирэв. Өвөр дахь ааруулаа гарган ундаа ууцгаах зуур нар улам шарж халууцуулах тул тэрлэгээ тайлан ямаандаа тэгнэцгээв. Энэ эгшнээ хонь гэнэт үргэн бөөгнөрч тэд наанаас нь хашхиран гүйлдлээ. Тэгтэл зүрх цагаан нохой хориод сүүлтийг амдан хөөж, алаг гөлөг хойноос нь бараадан сунаж харагдлаа.

	Ням үүнийг харж сандрахдаа үүрч явсан поозон бууныхаа даавуун оосрыг ч тайлалгүй тасдан загийн мөчир дээр тавин хараалав. Поозны нь ард дарь хийн гал хүргэтэл чих дөжрөм дуугарч хар утаа баагилаа.

	— Хараарай, хараарай! Яг зүрхийг нь хага буудсан 

	— Ёстой мундаг буудсан

	— Лав туссан шүү

	— Нээрэн тийм, нэг нь доголоод байсан

	— Би их том сумаар цэнэглэсэн. Одоо зээр үхсэн байх аа.

	— Үхсэн бол яана аа! Гурвуулаа үүрч даах болов уу?

	— Яах вэ...гэж ярьж байтал Норов Нямын урдаас харж цод цод инээв. Гурвуулаа бие биеэ харж босон суун элгээ хөштөл хөхрөлдөв. Тэгтэл Нямын нүүр нь дарийн утаанд пад хар болж, хөмсөг үс нь хуйхлагдан түжийгээд, хоёр нүд нь л гялалзаж байлаа. Ням анхандаа тэднийг даган инээж байснаа нүүрээ дахин дахин арчиж хар хөө болсныг ойлгон өөрийг нь шоолж байгааг мэдээд учиргүй уурлан нөхдөө чулуугаар шидэв...

	Хүүхэд хонио бөөгнүүлэн цааш туулаа. Бэлчээрээс хол явсан учир уул өөд гарах янзгүй. Харин ямаа хад үзээд туруу нь загатнасан бололтой сүүлээ годгонуулан энд тэнд чулуу дамжин харайна. Ням хоцорсон малыг цамцаараа дэрвэн хөөж нэг хартал уулын орой дээр сүрэг гөрөөс зогсож байв.

	— Гөрөөс! Гөрөөс! гэж байдгаараа хашхиран заав.

	— Аав ийм тооно шиг эвэртэй янгир зөндөөг алдаг аа гээд Галт нохойгоо «туу» гэж хэчнээн хашхиравч гөрөөс ер тоосон шинжгүй. Харин тэднийг тун их сонирхож дээрээс нь өнгийгөөд байх шиг санагдлаа.      

	— Хүүе, энэ гөрөөс рүү явъя.

	— Тэгье, тэгье.

	— Яасан олон юм бэ

	— Цаанаас нь үргээгээд хониндоо нийлүүлье.

	— Ямар том эвэртэй юм бэ! Мал мөргөчихгүй байгаа.

	— Тэгвэл эврийг нь хуга цохино.

	— За явцгаая. Норов хоёулаа гөрөөсний хоёр талаар нь амдаж явъя. Ням чи цаад талд нь гараад буудаарай. Хоёр нохой маань хонио хариулаад хоцрог. Гөрөөс үргэхээр дайруулж алдаж болохгүй. Сайн хашхирч чулуугаар шидээд буцаагаарай.

	— Паах яасан том эвэртэй юм вэ? Гөрөөс мөргөвөл алах байх аа.

	— Яалаа гэж. Тэр чинь бас хүнээс айдаг юм. За гөрөөс үргээд зугтчихна, түргэн яваарай! гээд хүүхэд гурван тийшээ салж уул өөд мацлаа.

	Майхан уулын сарьдаг оргил, хад асгын үе судлыг даган дураар идээшлэгч тэрхүү зэрлэг амьтад тэртээ талд бэлчиж яваа тэмээн сүрэг, уулын бэлээр тархан бөндийлцөх хонь малын барааг харан тэдний гэм хийхгүйг мэдсэн юм шиг хэсэг харж зогссоноо багачуул нь өвс идэж, хөгшин ухнууд наранд ээн унтахдаа хааяа эврээрээ хад шөргөөн «Таррр, таррр» гэсэн чимээ гаргаж байлаа.

	Гөрөөсөнд явсан хүүхдүүд ер сураг чимээгүй. Орой тийшээ салхи сэвэлзэхэд янгирын тэхүүд ганц нэгээрээ босож тайван суниагаад идээшлэхийг завднам. Үүнийг ажихад ямар нэгэн чимээ авсангүй. Гэвч тэр зэрлэг амьтдыг эрхэндээ оруулахаар яваа гурван жаалын юу болсныг өгүүлье.

	Норов, уулын дунд чинээнд очсоноо хаагуур явахаа харж хонгил бөөн ургасан бутан дундуур явтал тэмээний буйл хиймээр даланхальсууд харагдлаа.

	— Ямар гоё вэ! Манай аавын дуртай юмны нэг байна. Манайх энэ жил олон эмнэг тэмээ сургаж буйллана. Даланхальс хатуу болохоороо тэмээний хамар амархан цоолдог, бас баалахгүй, бөх сайхан буйл болдог юм гэж аав хэлсэн. Үүнээс хэдийг аавдаа аваачиж буйл хийлгэе. Хамгийн гоё ээрүүлэн буйлыг нь шар тормондоо хийнэ дээ гэж бодоод бут руу шурган оров.

	Норов, авч явсан бурантгаараа буйлнуудаа баглан үүрч боссоноо гэнэт гөрөөс үргээхээр явснаа санаж сандрав.

	— Миний хийсэн буу өнөөдөр ёстой мундаг том дуугарсан. Миний буудахад гөрөөс үхтэлээ айж хонь руу давхиж нийлэх байх. Түргэхэн цаана нь гарч буудах юмсан гэж Ням яарч гүйсээр бүр хол явжээ. Хөл нь цуцаж ядарчээ. Хад өөд мацсаар арайхийн орой дээр нь гаран хартал олон адилхан ёрвон улаан хад харагдлаа. Ийш тийшээ харуулдав. Гөрөөс огт харагдсангүй. Хад дамжин нэлээд явав. Түүний урдах ёрвон улаан хаданд нар тусаж байснаа харсаар байтал бүдгэрэн алга болов. Дороо зогсон чимээ чагналаа. Нам гүм, Тэгснээ чулуу шажигнан хадны хөндий рүү нэг эрээн юм орох шиг болов.

	— Өнөөх мангас байх! гэж Ням бодсоноо тэр чинь хүнээс айдаг гэсэн гэж бодсон боловч нэг л эвгүй оргиж эргэж харан харан гүйв. Жаахан гүйгээд нөхдөө дуудав. Хэн ч ирсэнгүй. Харин хажуугийн улаан хад өөрийг нь шоолон бархираад ч байх шиг. Хол ойрын юм харагдахгүй болж, нэг хад руу харайтал хөл алдан гулгаж өвдгөө хаданд шалавлан уйлав...

	Галт, Норов Ням хоёроос салж гүн хавцал өгсөн явав. Чимээ гаргахгүйг хичээн сэрвэн улаан хадны цоорхойгоор сэм хартал нөгөө олон гөрөөс зогсож байлаа. Амьсгаагаа даран чимээгүй байя гэтэл хашхирч үргээмээр санагдаад болдоггүй. Гөрөөс төдий холгүй боловч сайн хашхирвал дуу хүрмээр байлаа. Гөрөөс сэжиг авсан шинжгүй, алсын юм харуулдана. Ням хэзээ буудах бол, Норов хэдийд ирэх бол гэж хажуудаа хэдэн чулуу бэлдэн суув. Гэвч тэд сураггүй. Хүлээсээр Галтын залхуу хүрч эхлэв. Нар халааж, нөгөө талаараа эргэн хэвтэв. Нэг мэдсэн бүх бие нь даарч эзгүй хээр хэвтэж байв. Нүдээ дахин дахин арчиж харсан боловч юу ч үзэгдсэнгүй. Галт шөнө болсныг мэдлээ. Бүх бие нь арзасхийн, нүдийг нь нулимс бүрхэв. Айхдаа хадны хөндий рүү улам ухран атгын чинээ болж суув...

	 

	
III

	Хонь хотлох болжээ. Гэвч бараа сураг гарсангүй. Гурван хотын авгай хүүхдүүд бие бие рүүгээ гүйлдэн эрэл сурал болцгоов.

	Хонь яагаад оройтсоныг тэд гадарлах боловч чухам юунаас болсныг үл мэдэх тул санаа нь зовцгооно. Тэгээд хариулгын тэмээд ирэхийн түрүүчээс барилан унаж Майхан уулыг чиглэн явцгаав. Байн байн саравчлан хавийн газрыг харуулдавч гурван хот хонь бараагүй байлаа. Харин Майхан уулын тэнд хэсэг амьтны бараа харсан боловч юу болохыг таньсангүй харанхуй болгожээ.

	Хүн бүр хүүхэд малынхаа тухай муу юм бодож хий үглэн сандарцгаана. Хэдий шөнө байсан боловч тэд нөгөө бараа харсан газраа хүрч ирлээ. Түлээ түүн гал түлж, хашхирч гуугласаар ийш тийшээ явцгаав.

	Энэ үеэс гурван өртөө газрын цаанаас Майхан ууланд идээшилж байсан хонины бараа харж шүдээ хавшин, хэлээ унжуулан харваж ирсэн гөлгөн чононууд гал, хүний бараа харж урамгүй эргэн, оцойн суув.

	Тийм ойрхноос, тийм олон хонь харж, идэх юмсан гэж хорхой нь хүрч, өлссөндөө шүлс нь дуслан буй зэвхий саарлууд аргаа барахдаа бүдүүн нарийн дуугаар улин хуцаж, гаслан гийнана. Нямын ээж, хамгийн түрүүн энэ зэвүүн дууг сонсон:

	— Та минь ээ! Үүнийг дуулж байна уу. Ээ, хайрхан минь, мал ч яах вэ, хүүхэд минь! Ийм хэцүү юм байх гэж! хэмээн тулгардан өврөөсөө махир хар хайчаа гаргаж, амыг нь дахин чангалж боов. Хайчныхаа амыг л чангалаад байвал чонын ам зуурч, хүн мал мэнд байна гэж эмээ боджээ.

	Шөнийн намуунд араатан чонын хахирган дууг дуулаагүй амьтан Майхан ууланд бараг байхгүй.

	Хонь захаасаа байн байн ширхийн ийш тийшээ харж үргэнэ. Зүрх цагаан нохой нэг ухасхийх гэснээ юмнаас сэрэмжилсэн бололтой хонио тойрно. Харин алаг гөлөг гаслан хонины дунд орно. Галт, Норовыг нудран,

	— Энэ юу дуугараад байна? гэж сэрээтэл хажуухан талд буу тасхийн уул хад нурах шиг болов. Энэ бол Нямын поозон бууны дуу мөн байлаа. Норов Галт хоёрын сэтгэл тайвшран зориг орж, даарахаа ч мартан босов.

	— Ням ямар баатар юм бэ. Бүх юм түүнээс айсан байх аа. Өнөө муухай дуугараад байсан юм хүртэл таг болчихлоо. Хоёулаа Нямыг дуудах уу? Ойрхон бий байх.

	— Бид хоёрыг хонио олоогүй явна гэж загнавал яана.

	— Яадаг юм бэ, олдохгүй юмыг...

	— Одоо хонь хаана байгаа бол?

	— Би ч харьсан гэж бодож байна. Зүрх цагаан ч хонио туугаад харьдаг юм.

	— Тэгвэл биднийг зодно байх.

	— Яагаад?

	— Малаа нийлүүлээд, ялгаагүй шүү дээ.

	— Хонио хаймаар л байна. Даанч хаашаа явахаа мэдэхгүй юм.

	— Байз аа, Ням ирж явна уу даа? гэснээ

	— Нямаа! гэж Норов дуудав. Дараа нь Галт хашхирлаа.

	Чимээ чагнавч юу ч сонсогдсонгүй. Даарч, эрүү нь дагжин чичирч байлаа. Норов Галт хоёр хад нөмөрдөн элгээ тэвэрч, ууцаа нийлүүлэн суулаа. Нойр нь хүрэх шинжгүй. Тэгтэл Норов,

	— Яана аа! Бид хоёр руу нэг юм ирж явна. Чулуу дуугаргаад байна, чагнаач! гэв. Ажваас, хөлийн чимээ ойртсоор аж. Юу ч үзэгдэхгүй атлаа хөнгөн зөөлөн хөлтэй юм улам л дөхөөд байв.

	— Энэ ямар амьтан юм бол?

	— Үзэгдэхгүй юм, чөтгөр байх аа.

	— Түрүүний муухай дуугарсан амьтан биш үү?

	— Хүрээд ирвэл яах вэ?

	— Энэ чулуугаар цохино.

	— Би айгаад байна. Нямыг дуудъя! гэв. Хоёул амьсгаагаа дарж чагнав. Тэр хоёрын ард нэг юмны хамар дуугарч «шүг шүг» үнэрлэх сонстоно.

	Зүрх нь түг түг цохилон эргэж хартал сүүдийсэн цайвар юм ухасхийв. Айхдаа тэр хоёр чарлан бостол мөр өөд нь дүүлэн цоройв.

	Норов, Галт хоёр алаг гөлөгнөөсөө ингэж айсан удаа хэзээ ч үгүй. Гэвч бөөн баяр болж, юунаас ч айхгүй боллоо.

	— Паацга! Чи хаанаас ирэв? Хонь хаана байна? гэхэд сүүлээ годгонуулан тэр хоёр өөд цоройж эрхэлнэ.

	— Норов оо! Гурвуулаа явъя. Нямыг хайя. Паацга, бид хоёрыг замчлаг. Тэгээд хонь руугаа очъё, холгүй байх шиг байна гэв. Гурвуулаа хажуугийн хадан дээр гарч Нямыг хэд дахин дуудлаа.

	 

	IV

	Хүүхэд, малдаа санаа нь зовсон эрэлчид гурав салан явж хонио хайсаар бараг цөмийг цуглуулав. Гэвч урдахаас илүү санаа сэтгэл нь зовох боллоо. Учир нь хонины дэргэд гурван хүүхдийн хэн нь ч байсангүй. Ойр ойрхон хотолсон гурван хот хонийг зүрх цагаан нохой л эзэгнэн хариулж явлаа.

	Норовын алаг гөлөг ч бас байсангүй. Тэднийг хонио эрж явахад өлсгөлөн чононууд ульж, дараахан нь буу дуугарчээ. Энэ явдал туйлын сэжиглэлтэй бөгөөд гайхшийг төрүүлнэ. Бас Нямын ээж дахин дахин үглэж, хайчныхаа амыг боон:

	— Хайрхан минь! Хүүхдийг минь аварч үз! гэж нулимсаа арчих нь нэгийг бодогдуулна. Хожим тэд буу дуугарсан зүг тийш Майхан уулыг арлан өвөрлөн хүүхдийн эрэлд гарав. Шөнө зам мэдэгдэхгүй халтирна. Чулуу бутан дээр гишгэн унана. Газар өндөр учир амьсгаадан хэд гишгээд л амарна. Тэд ер урагш дөхөх шинжгүй. Гэвч хүүхдээ эрэхгүй тайван байх сэтгэл хэнд ч төрсөнгүй. Хэсэг яваад л хашхирна. Чимээ чагнана.

	Тэгтэл арайхийж нэг хүний дуу гарах шиг болов.

	— Байз аа! Юу дуугарав?

	— Хүүхэд хашхирсан. Лав мөн!

	— Хаана тэр вэ?

	— Хойд руу дуугарах шиг боллоо.

	— Нээрэн тэглээ. Аль вэ би хашхираатхая.

	— Хүн бай-на-уу! Хүн бай-на-уу! гэж хоолойгоо шахан хачин муухай дуугарав. Норов Галт хоёр үүнийг сонсон юу болохыг нь үл танин:

	— Байз, чимээгүй бай,! Энэ лав Нямын дуу биш. Өнөө муухай дуугардаг амьтан байх аа. Хашхирвал бид хоёрыг олоод ирнэ. Хоёулаа нуугдчихъя гээд хад руу гүйв. Хоёр жаал гөлгөө дундаа хийн суухад биес нь дулаацна. Хааяа хүн хашхирах шиг болоход Нямаас өөр энэ хавьд хэн ч байхгүй. Хэрэв Ням биднийг хайж яваа бол заавал нэрээр дуудна гэж бодож байлаа.

	Галт Норов хоёр намрын тунгалаг сайхан шөнө алсад жирэлзэхүй бум түмэн од, урт шаргал зам татуулан алга болох оддын сонин үзэгдэл, тэнгэрийн зам мэт цагаан заадал болон холын од, Майхан уул хоёрын аль нь өндөр, долоон бурхан, мичид хаана байгаа тухай яриа дэлгэн нэлээд байснаа уйдсан бололтой Галт;

	— Норов оо явъя. Нямыг хайя. Паацга шөнө сайн юм үзэх юм. Тэгээд цөмөөрөө буу тавья гэв. Тэр хоёрыг босмогц алаг гөлөг түрүүлэн гүйлээ. Галт хадан дээр гарч:

	— Ням-аа, Ням-аа! гэж байдгаараа орилов.

	— Байз аа, тэр шүү, дуудаж байна. Энүүхэнд байна гээд дахин хашхиртал:

	— Наа-шаа яв, наа-шаа яв! гэж дуудав.

	Алаг гөлөг хэзээний сонсож тэр хоёрыг дагуулан явав. Ойртох тусам дуу нь улам тодорч хоорондоо ярилцах нь Ням биш, харин Галт, Норов хоёрын ээж байлаа.

	— Яана аа, загнах байх. Одоо юу гэж хэлнээ гэж шивнэлдэхэд тэд гүйж ирэн хүүхдээ тэврэн үнсэх зуураа:

	— Хүүхэд минь амар мэндээс цааш яах вэ. Даарч ядрав уу? гэж идэж уух юм өгцгөөв. Энэ хооронд тэд Галт Норов хоёр дан цамцтай яваа, бас Ням алга байхыг анзаарсангүй, Галт юм идэж сууснаа гэнэт:

	— Нямыг хаанаас олно оо? гэж царай муутай хэлэв. Норов Галт хоёрын ээж ч уулга алдан босож, Нямын эрэлд дахин гарав.

	— Ээж ээ, Нямын ээж ирээгүй юу. Яасан хүүдээ хайргүй юм бэ гэхэд,

	— Ирэлгүй яах вэ, одоо хонио харж байгаа гэв.

	— Хонь гэртээ хариагүй юм уу?

	— Хариагүй. Гэвч бид энэ уулнаас олж авсан.

	— Хонь нийлж үү, ээж ээ?

	— Нийлэлгүй яах вэ. Тэр ч гайгүй, хүү минь гэхэд хоёр хүүхдийн дотор онгойв.

	— Одоо Нямыг заавал олъё. Тэгэхгүй бол ээжид нь юу гэж хэлэх вэ гэж хэдүүлээ нөгөө буу дуугарсан зүг рүү дахин явлаа.

	Хүүхдүүд Майхан ууланд гарахаар ярилцсан, гөрөөс хоньтойгоо нийлүүлэхээр салж явсан, дараа нь шөнө болж төөрсөн, Галт Норов хоёр дээр алаг гөлөг ирсэн, чоно ульж, Ням буудсан тухай Норов Галт хоёр ээждээ цөмийг ярилаа. Энэ үед Нямын ээж хүүдээ сэтгэл нь зовж хэзээ ирэх бол гэж хол ойрын чимээ чагнан хонио эргэж тойрохдоо зүрх цагаан нохойгоо гараасаа салгасангүй. Нямыг шөнөжин эрээд олсонгүй, бүр ядарцгаав. Арайхийн гэгээ ормогц Галт хамгийн түрүүн дурандлаа. Хадны ёроолд хүн шиг юм байхыг ажиглав. Үнэхээр Ням түрүүлгээ харан ер хөдлөх биш. Харин дөхөж очтол өрөөсөн гараа өргөн өндийснөө дахин нам болов. Галт гүйн очиж өндийлгөвөл духнаас нь цус гарсан байв.

	— Нямаа, яав? Босоорой! гэхэд тэр нүдээ алгуурхан нээж толгойгоо сэгсрэв. Тэд яаран цай уулгаж, идэх юм өгөн нэлээд байсны дараа Ням өндийлөө. Ням поозон буугаа том дуугаргах гэж их дарь хийсэн учир зад үсрэн ойж духыг нь цохижээ.

	 

	V

	Намрын наран тунаж эхлэхэд цангасан мал дурамжхан идээшилнэ.

	Тэмээнд ганзагалан авчирсан сүүлчийнхээ усаар цай чанан, хоол идэх зуур хонь уулын сүүдэр даган зайж байлаа. Гэвч хашир малчид эртхэн тал туулж, малаа услахаар шийдэв. Галт хонио эргүүлэн ирж явтал зүрх цагаан нохой нь гэнэт хуцан гасалж юм хөөн алга болов. Хойноос нь мөшгөн ирвэл хадны ангалд сарлагийн бяруу шиг сагсгар хар юм ээрэн, айсан бололтой дөлж байлаа. Харин тэр амьтан хад өөд цоройн явах газраа харж байв. Ийм амьтныг харах нь байтугай сонсоогүй тул айдас хүрнэ. Хадны цаагуур нуугдан зүрх цагаанаа дуудан эргэж гүйв. Зүрх цагаан, сүүлээ хавчин хуцсаар хойноос нь сунан ирэв.

	Галт хонио хөөсөөр амьсгаадан очиж саяын үзсэн сонин амьтныхаа тухай ярив. Гэвч юу болохыг нь хэн ч мэдсэнгүй. Галт гайхан:

	«Ээж ээ! Тэр чинь өнөөх чөтгөр мангас хоёрын нэг биш үү. Лав хүн иддэг байх аа.

	— Дуугай бай! Тийм юм битгий ярь! Юу болохыг ааваасаа очиж асуу гэлээ...

	Майхан уулын бэлээс их хот хонь тал руу бууна. Түүний араас тэмээтэй, явган хүн, ноход дагажээ. Ням, Норов, Галт гуравт энэ аялал тун ч зугаатай санагдана. Үзсэн харсан бүхнээ ам өрсөн ярина. Тэд энэ аяллаараа Майхан ууланд янгир байдаг, чоно яаж ульдаг, шөнө их хүйтэн болж од ойрхон харагддаг зэрэг байгалийн сонин үзэгдэл, ан амьтны тухай зөндөө юм мэдэж ажиглажээ. Бас Галтын үзсэн аймшигт хар амьтан хүүхдэд үргэлж бодогдон ярих юм тун ихтэй болжээ. Хүүхэд, өөрсдийгөө дур мэдэн явж Майхан ууланд гарсан, төөрч хээр хонон эрэл түвэг болсон, хонь нийлүүлж сааль алдан их ажил удсан гэж буруутган бодсонгүй. Харин ямар нэг нээлт хийн, их юм бүтээсэн мэт сэтгэл хангалуун байв. Майхан уулынхныг орой ирэхэд гэрийнхэн нь цөм сэтгэл зовцгоон цай хоол бэлдэн байжээ. Нямын аав тэднийг угтан ирж:

	— За сайн уу, мал цөм мэнд биз! гэж асуухад хүүхэд бөөгнөрөн ирж болсон явдлаа ам өрсөн ярьж, нөгөөх үл мэдэх сагсгар хар амьтныхаа тухай шалгаав.

	— Хонь туугаад Майхан уул хүрэх гэж явж малтай хүнтэйгээ цөлдөх шахаа биз гэж толгой сэгсэрснээ:

	— Тэнд очсон хүн сонин юм их үзнэ. Шөнө яаж Ирвэсийн үүрэнд орчихсонгүй вэ. Азтай хүүхдүүд юм даа. Бид тийшээ явах гээд л байгаа юм. Ашгүй та нар сайхан буйл түүж ирж. Гөрөөс их байгаа биз. Тэр том хар амьтны чинь Мазаалай (хүн хар гөрөөс) гэдэг юм. Нутгийн хэдэн юм байдаг. Халз тулахгүй бол хүнд гэмгүй. Хүний гар шиг том тавхайтай, махир хумстай, хирийн хад өөд маажаад гарчихна. Тэр чинь бажуунад их дуртай амьтан. Бажууна болох үеэр Майхан ууланд ирдэг юм.

	Майхан уулын хажуу, бэлээр бажууна их ургадаг юм. Та нар малын хөлөөр навчий нь унгачхаагүй байгаа. Тэгвэл түүх арга байхгүй. Мазаалайгаас өрсөж бажуунад явахгүй бол хэдхэн шөнө ухаад идчихнэ. Энэ өвлийн идэх гурилаа тэндээс авах юм. Маргаашаас чадвал тийшээ явцгаая гэв. Хүүхэд бажууна гэдэг сонин ургамал, бас мазаалай гэдэг амьтны тухай мэдэж авлаа.

	Галт, Норов, Ням гурвыг мөн л Майхан уулын талд хонио хариулан орой ирэхэд гэрийнхэн нь бажууна түүхээр уут, сав, сонин эвэр бэлдэцгээсэн байв. Бажууна түүнэ гэдэг ёстой л хүүхдийн хийдэг ажил тул гурван хотын хүүхдийг дагуулан явцгаав. Галт, Норов хоёрын аав тэмээгээ давиран юм ярьж явснаа:

	— Хүүхээд, сайн хараарай. Жижиг дугуй навч элбэг газар бажууна их, газрын хөрс цайвар бол малтахад зөөлөн, олон салаа ургасан байдаг юм гэв. Хөгшдийн хэлсэн үг бүхэн хүүхдэд шинэ юм ойлгуулж, байгалийг танин мэдүүлж байв.

	Унаж яваа тэмээдээ өвслөн бажуунын хөгшин залуу, бүдүүн нарийн ургасан шинж байдлыг заалган түүж эхэлтэл Нямын аав хүүхдүүдийг дуудав. Шороог нь овоолон, гүн малтсан нүхэн дотроос бүдүүн, нарийн, олон салаа харганын үндэс шиг юмнууд харагдлаа.

	— Эндээс Мазаалай бажууна ухаж идэж. Наад мөрийг нь хар үүн шиг шар хальстай, голгүй дун цагаан нь залуу бажууна гэж дээрээс нь таслан нэг нэгийг өглөө. Хүүхэд хальсыг нь дутуу хагас арилган чихэрлэг амтанд нь болж идэж гарлаа. Мазаалай бидний бараанаар явж, харанхуй болмогц ирнэ байх. Түргэн ухацгаая. Тасалж гэмтээгүүзэй гэв.

	Хүүхэд нэг нэг салааг нь өмчлөн ухаж, нар жаргахын хирд шуудайгаа бараг дүүргэв. Гэвч ухаж гүйцээсэнгүй. Цааш хэчнээн урт ургасныг ч бүү мэд. Шуудайтай олзоо үүрэн тэндээс босоход:

	— Хүүхдүүд ээ, бажуунын үр гэж ийм юм байдаг юм. Гэхдээ тэр болгон дайралдахгүй, ховор юм гэдэг. Майхан уулын «шинжээч» л үүнийг бидэнд олж өглөө. Газрын баялаг мөн ч сайхан юм даа гэж Галтын аав баярлангуй хэлэв.

	Маргааш нь өдөржингөө бажууна түүцгээв. Мазаалай зарим бажууныг ухаж хазлан, заримыг нь шороогоор булж орхисон дайралдана. Хүүхэд шороон дээр гишгэсэн тал дугуй мөрийг харж хөхрөлдөн, дээр нь хөлөө тавин сонирхож байлаа. Хүүхэд түүсэн бажуунаа хальслан хатааж тээрэмдэн цагаан гурил хийцгээв.

	Галтын ээж үүнд олзуурхан:

	— Манай хүүхдүүдийн Майхан ууланд гарсны хэрэг бүтэж дээ. Та нарт боов хийж өгнө гэхэд тэд баярлан боов хайрах өдрийг хүлээж ядаж байв. Түүнээс хойш хониноос орой ирэхэд тэдэнд хааяа чихэр ууссан том дугуй боов өгдөг нь бажуунын гурилаар хийсэн байжээ.

	Гурван хотын хүүхэд уулзах болгондоо бажуунын гурил хайрсан боовныхоо тухай ярьдаг байв. Гэвч хэн хэн нь боовоо дуусжээ. Хүүхдүүд дахин Майхан ууланд явахаар шийдэн Ням дээр хүрч иржээ. Ням тэдний саналыг тас зөрж:

	— Явбал аавыг дагуулж явна. Тэгэхгүй бол чононд идүүлж магад. Шөнө төөрч хад руу унавал яана. Бас мазаалай дайралдаж, бажуунагүй ирвэл муухай гэв.

	Нөхөд нь үүнийг сонсон айх шиг болж, Нямын аав дээр хүрч ирвэл:

	— Үг авдаг сайн хүүхдүүд байна. Та нар тийм хол явж болохгүй. Майхан ууланд ч одоо гардаггүй юм. Бажууна түүж, боов хийх ч өнгөрсөн гэв.

	Хүүхдүүд Майхан уул өөд харах болгондоо цас хэзээ хайлах бол? Намар дахин түргэн болоосой гэж яаран хүлээнэ.

	 


“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1981 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖ" номын ӨМНӨХ ҮГ

	 

	ҮЛГЭР ТӨГСГӨЛГҮЙ ҮРГЭЛЖИЛНЭ

	 

	Үр хүүхдээ сайн хүн болгохын тулд үнэмшилтэй сайхан үлгэр зохион ярьдаг ард түмний мөнхийн уламжлал төгсгөлгүй үргэлжилсээр байна. Манай эх оронд социализм байгуулах бадрангуй сайхан үйлсийн тухай шинэ үлгэрийн анхны хуудас сөхөгдсөнөөс хойш өнгөрсөн жилүүдэд монголын уудам цэлгэр нутаг, түүний хүн ардын сэтгэл санаанд танигдашгүй гүнзгий өөрчлөлт гарч, тэр үйл явдлын тухай цоо шинэ үлгэр туульс зохиогдлоо. Хоцрогдсон нүүдлийн мал аж ахуйтай орныг социалист хөдөө аж ахуй, аж үйлдвэрийн орон болгон хувиргаж, хөрөнгөтний нийгмийн хөгжлийн урт шатыг алгасуулан хөгжүүлж, өчигдөрхөн уур нүдүүр хэрэглэж байсан хүнийг өнөөдөр цахилгаанаар ажиллах механикжсан том үйлдвэрийн ажилчин болгож, өчигдөрхөн үхэр тэргээр гэлдэрч явсан ардыг өнөөдөр дуунаас хурдан нисэх онгоцны жолоо дээр суулгаж өгсөн тийм ид шидтэний тухай бичсэн ямар ч зохиол нь үлгэр туульсын шинжтэй байхаас аргагүй юм.

	Жараад жилийн тэртээх хүүхдүүдэд ээж аав нь жилийн газрыг сараар товчилдог жигүүрт морин, юу санасан есөн хүслийг бүрдүүлэх чандмань эрдэнийн тухай үлгэр ярихад тэд үнэмшиж тийм ид шидтэй болох сон гэж мөрөөддөг байлаа. Тэгвэл өнөөгийн хүүхдүүдэд тийм үлгэр огтхон ч сонирхогдохгүй болжээ. Яагаад гэвэл тэд өөрсдөө үлгэр шиг үйл явдлын гүнд, монгол орны нүүр царайг танигдахгүй болгон хөгжүүлж буй ид шидтэй хүмүүсийн дунд аж төрж, тийрэлтэт онгоц, электрон машин, өнгөт телевизор, өөрөө ажиллах суурь машин, дуу болоод дүрс хураагч хэрэгсэл, сансрын болоод бичил биеийн дуран авай зэрэг орчин үеийн техник шинжлэх ухааны ид шидтэнүүдийн хүрээлэл дунд сурч хөдөлмөрлөж байна. Хэдхэн жилийн өмнө, гуч дөчөөд оны үед радио анх сонсохдоо чөтгөр шулам гэж, кино анх үзэхдээ сүнс сүг дүрс гэж цочин бишүүрхэж, чийдэнгийн асаж байгаа шилнээс тамхиа нэрэх гэж гаансаа түүнд нааж байсан тэр л хүмүүсийн үр сад өнөөдөр богино долгионы радио, спортын олон улсын тэмцээнд оролцон түрүүлж дэлхийн кино наадмуудаас шилдэг бүтээлийнхээ төлөө алт, мөнгөн цомоор шагнуулж, цөмийн шинжилгээний олон улсын институтэд докторын зэрэг хамгаалж байна.

	Гучаад оны үеийн монгол хүнд хэдэн зуун километрийн алсад болж байгаа үйл явдлыг гэрийн хоймортоо суугаад дууг нь сонсож, дүрсийг нь үзнэ гэвэл тийм юм ярьсан хүнийг «ухаан нь орж гарч байна» хэмээн гайхах байсан. Гэтэл саяхан монголын пионерын байгууллагын 55 жилийн ойгоор Булган аймгийн пионерын ордны тайлан тоглолт Улаанбаатар хотод болоход Булган аймгийн хөдөлмөрчид үр хүүхдийнхээ авьяасыг зурагтын дэлгэцээс гэр гэртээ суугаад харцгааж яг л нийслэлд, улсын хүүхдийн театрт, хүүхдийнхээ тоглолтыг үзэж байгаагаас ялгаагүй баяр жаргалыг эдэлж байлаа. Ингэнэ гэж гучаад оны үед байтугай тавиад оны үед ч хүмүүст ярихад итгэхгүй нь л дийлэнх байх байсан. Гэвч монгол оронд урьдын түүхэнд байгаагүй цоо шинэ үлгэр зохиогдож, амьдралд хэрэгжиж байна.

	Аливаа нэгэн үнэмшмээргүй зүйлийг манайхан «үлгэр шиг юм» гэж хэлдэг. Тэгвэл манай эх оронд гарсаар байгаа өөрчлөлтүүд мөн л үлгэр домог шиг гайхамшигтай мөртөө жинхэнэ бодит байдал мөн билээ. Монголын ард түмний сэтгэл хөдлөм баатарлаг, бадрангуй шинэ туульс эртний уламжлалт газар нутаг дээр маань бодитойгоор сүндэрлэн босож, түүний сүр хүч, суу алдар нь уран зохиолын хуудаснаа мөнхрөн бичигдсээр байна.

	Монгол шинэ туульсын салшгүй бүрэлдэхүүн хэсэг нь шинэ монголын хүүхдийн утга зохиол болжээ. Манай хүүхдийн утга зохиол эх орныхоо социалист өөрчлөлтийн гайхамшигтай үйлсийг жил ирэх тусам яруу сайхнаар дүрслэн харуулахын хамт өөрөө мөн л өсөн өндийж, дуу хоолойгоо улам цээл тунгалаг болгон эх орон, уншигчид, баатруудтайгаа нэгэн хамт өсөн хөгжиж байна.

	Хэрвээ дөч, тавиад оны үед хүүхдийн зохиол ховор юмны тоонд орж, хүүхдийн шилдэг сайн зохиол болон зохиолчийг уншигч түмэн маань мөрөөдөж байсан бол сүүлийн хориод жилийн дотор энэ мөрөөдөл бодит биеллээ олжээ. Үүнийг ардын хувьсгалын 50 жилийн ойгоор гарсан «Хүүхдийн уран зохиолын дээжис» ном бэлхнээ харуулсан билээ. Тэр номд манай хүүхдүүдийн зохиолыг нь сонирхон уншдаг 49 зохиолчийн шилдэг бүтээл орсон байлаа. Түүнээс хойш аравхан жил өнгөрч ардын хувьсгалынхаа 60 жилийн ойтой бид золгож, хүүхдийн зохиолчид өөрсдийн бичсэн шилдэг зохиолын эмхэтгэлийг уншигчдадаа, хувьсгалынхаа яруу алдарт ойдоо өргөн барьж байна.

	Өнгөрсөн арван жил бол түүний өмнөх тавин жилтэй харьцуулахад нүд ирмэх төдий богино хугацаа юм. Гэвч энэхэн богино хугацаанд манай хүүхдийн утга зохиол үлгэрийн хурдаар хөгжсөн гэхэд болох юм. Үүнийг бид ганцхан жишээгээр нотолж болно. Өнгөрсөн арван жилд манай хүүхдийн уран зохиолын уншигчдын хүрээ асар өргөжин тэлж эх орныхоо хил хязгаараас халин гарч дэлхийн хүүхдийн утга зохиолын тавцанд улам бүр хүндтэй байрыг эзлэх замаар хөгжлөө.

	Зөвлөлт Холбоот Улсын хүүхдийн утга зохиолын судлалын гол индэр болсон «Детская литература» сэтгүүл 1974 онд бүтэн дугаараа монголын хүүхдийн утга зохиолд зориулан гаргалаа. Энэ бол ЗХУ болон ер нь гадаад оронд манай хүүхдийн утга зохиолын тухайд асар өргөн хүрээтэйгээр гүн гүнзгий сурталчилсан анхны томоохон ололт, манай хүүхдийн утга зохиолын амьдралд тохиолдсон тэмдэглэлт үйл явдал байлаа.

	«Детская литература» сэтгүүлийн тэрхүү тусгай дугаарт зориулсан асуултад (1974 оны № 11) МАХН-ын Төв Хорооны нэгдүгээр нарийн бичгийн дарга, БНМАУ-ын Ардын Их Хурлын тэргүүлэгчдийн дарга нөхөр Ю. Цэдэнбалын өгсөн хариу нийтлэгдсэн юм. «Социалист нийгмийн өндөр үзэл сурталтай, үнэнч шударга, хөдөлмөрч гишүүдийг төлөвшүүлэн бий болгож, оюун санааг нь баяжуулан зэвсэглэж, гоо сайхны өндөр хүмүүжил олгоход утга зохиолын үүрэг асар их юм» гэж нөхөр Ю. Цэдэнбал онцлон тэмдэглээд, манай хүүхдийн зохиолчдын амжилтыг өндрөөр үнэлж, манай «Нэрт зохиолчдын сайн сайн бүтээлийн зэрэгцээгээр дэлхийн сонгодог зохиолчид, зөвлөлтийн утга зохиолын шилдэг бүтээлээс монгол хэлнээ орчуулан манай залуучуудыг хүмүүжүүлэх ажилд ашиглахыг онцгой ач холбогдолтой гэж үзэж байна» гэсэн билээ. (Ю. Цэдэнбал «Залуучуудын тухай». Улаанбаатар. 1976 он. 285 дугаар талд).

	Монголын хүүхдийн шинэ утга зохиол Зөвлөлт Холбоот Улс болон ах дүү социалист орнууд, дэлхийн хүүхдийн дэвшилт утга зохиолтой ойртон нягтрах, тэдгээрийн шилдэг ололтоос цуцалтгүй суралцах замаар хөгжиж, өнгөрсөн арван жилд энэ талаар ихээхэн амжилт оллоо. Дэлхийн хүүхдийн зохиолчдын олон улсын анхдугаар бага хурал 1973 онд Москвад болоход манай хүүхдийн зохиолчид анх очсоноос хойш удаа дараа Прага, Москвад болсон хурлуудад ажил хэрэгчээр идэвхтэй оролцож, дэлхий дахины хүүхдийн утга зохиолын тулгамдсан асуудлуудаар саналаа солилцож, их зүйл сурч, уран бүтээлийн цар хүрээгээ өргөтгөн тэлж байна.

	Монгол, Зөвлөлтийн хүүхдийн шилдэг зохиолчдын хамтын түүвэр «Үнэнч нөхөд» гэдэг номыг 1977 онд монгол, орос хэлээр Монгол, Зөвлөлтийн хүүхдийн зохиолчид хамтран бэлтгэж Москва, Улаанбаатарт хэвлүүлэн гаргасан нь мөн л манай хүүхдийн утга зохиолын амьдралд анх удаа тохиолдсон онцгой ач холбогдолтой шинэ зүйл байлаа. «Үнэнч нөхөд» номд Зөвлөлтийн олон үндэстний хүүхдийн зохиолын шилдэг төлөөлөгчид А. Гайдар, Л. Кассиль, Н. Носов, Мустай Карим, С. Баруздин, Л. Пантелеев, Ю. Сотник, В. Медведев нарын 26 зохиолчийн бүтээл, монголын мөн 26 зохиолчийн шилдэг бүтээл оржээ. Үнэн хэрэг дээрээ энэ ном нь ах дүү хоёр орны хүүхдийн шилдэг зохиолчдын бүтээлийн хамтын тайлан, дээжис нь болсон юм. Номын оршлыг ЗСБНХУ-ын социалист хөдөлмөрийн баатар, Лениний шагналт, хүүхдийн алдарт зохиолч Сергей Михалков бичсэн нь дурсгалтай хэрэг болсон гэж би хувьдаа боддог юм.

	Өнгөрсөн арван жилд манай хүүхдийн нэрт зохиолч П. Хорлоогийн «Говийн хүү» гэдэг эмхэтгэл Зөвлөлт улсад хоёр дахь удаагаа орос, мөн узбек хэлээр хэвлэгдэж, Д. Гармаагийн «Хөгжөөнтэй туужууд» орос хэлээр, Н. Надмидын «Сүхбаатарын тухай өгүүллэгүүд» хоёр дахь удаагаа оросоор, Л. Түдэвийн «Хорвоотой танилцсан түүх» орос, украин, молдав хэлээр тус тус хэвлэгдэн гарлаа.

	Монголын хүүхдийн утга зохиолын ололт амжилтыг зориуд сонирхож олон улсын хүүхдийн утга зохиол судлах нийгэмлэг өөрийнхөө ерөнхийлөгч Жеймс Фрейзерийг олон улсын хүүхдийн жилээр 1979 онд манай оронд ирүүлэв. Жеймс Фрейзер манай хүүхдийн утга зохиолын ололт амжилттай танилцаад өндөр үнэлж, монголын хүүхдийн урлаг утга зохиолоор Америкийн нэгдсэн улсад нүүдлийн үзэсгэлэн гаргах, олон улсын хүүхдийн утга зохиолын судлалын нийгэмлэгийн «Федрус» сэтгүүлийн нэг дугаарыг монголын хүүхдийн утга зохиолд зориулан гаргах ажил зохион байгуулж байна.

	Энэ бүхнийг эргэцүүлэн бодоход манай хүүхдийн утга зохиол сүүлийн арван жилд зөвхөн өөрийн орноор барахгүй олон улсын хүүхдийн утга зохиолын тавцанд зохих байр сууриа эзэлж байгаа нь ойлгомжтой болно.

	Сүүлийн арван жилд хүүхдийн зохиолын судлал шүүмжлэлийн ажил ихээхэн далайцыг олсон гэхэд болно. Юу гэвэл хүүхдийн утга зохиолоор дагнан бичсэн шүүмжлэл судлалын хэд хэдэн ном тусгайлан хэвлэгдлээ. (Л. Түдэвийн «Хүүхдийн зохиолын онцлогууд» 1977 он, Д. Өлзийбаярын «Хүүхдийн зохиолын тухай бодол» 1979 он, X. Сампилдэндэвийн «Аман зохиол ардын үзэл санааны тусгал» 1977 он, Ч. Арьяасүрэнгийн «Орчин цагийн монголын хүүхдийн утга зохиол» 1980 он, зэрэг болно).

	Сүүлийн арван жилд хүүхдийн утга зохиолд шинэ залуу авьяастнууд олноор орж ирлээ. Тэдгээрийн нэлээдийн бүтээл энэхүү дээж бичигт орсныг бас л тэдний болон хүүхдийн утга зохиолын ололт гэж үзэж болно.

	Монголын зохиолчдын Эвлэлийн Хороо 1979 онд хүүхдийн зохиолчдын онол, практикийн семинарыг зохион байгуулж, түүнд Зөвлөлтийн хүүхдийн нэрт зохиолч, судлаач нар оролцсон нь ихээхэн чухал ач холбогдолтой боллоо.

	Хүүхдийн утга зохиол ийнхүү өдрөөс өдөрт өсөж өндийж байна. Энэ өсөлт нь манай социалист байгуулалтын хурдац, ард түмний оюун санааны баялгаас эх үндэс, шим шүүсээ авдаг тул зогсолтгүй урагш тэмүүлсэн амьд үйл явц юм. Манай амьдралын хамаг баяр баясгалан, цог золбоо, үхэшгүй мөнхийн увдис үр хүүхдүүдэд маань байдаг болохоор тэдний тухай зохиол мөн л тэдний жавхаагаар жигүүрлэж төгсгөлгүй үргэлжлэх бөгөөд үлгэрийн ид шидийг үнэн байдал болгож байгаа ард түмний ариун үйлсийн гайхамшгийг харуулах шинэ үлгэр, шинэ туульс жилээс жилд олширсоор байх нь дамжиггүй. Гагцхүү үзгээ хурц байлгаж, үгийнхээ чадал, авьяасынхаа дөлийг ямагт бадрааж, суут сайхан үйлсийн сайн бичээч байхын эрмэлзэл нь зохиолч бидний ариун дээд үүрэг мөн.

